
Erlijioak gaur zentzurik bai? 

Joxe Arregi 

Frantziskotarra, Hemen aldizkariko zuzendaria 

Erlijioa, XXI. mendearen hasieran, bizi-bizirik dago galdera gisa nahiz bizipen gisa, baita erakunde gisa ere. Zergatik? Gizakiak harrimena bere-berea duelako, bere zorionarekin bezala hurkoarenarekin amets egiten duelako, amets horren misteriozko akuiluaz galde egiten duelako. 

XX. mendean, zientziaren eta teknikaren arrakastak beroturik, zenbait zientzialari eta pentsalarik positibismoaren axioma aldarrikatu zuten: «Erreala den guztia enpirikoki ezagut daiteke; enpirikoki ezagut daitekeena bakarrik da erreal». 

Zorionez matematikak eta zientziek erakusten digutena baino askoz gehiago da errealitatea: ameslari eta pentsalari uzten gaituen poema, haurrari arima eta begiak zabal-zabalik uzten dizkion ipuina, maiteminduek elkarri bihotzera eta belarrira xuxurlatzen dioten hitz eztia, hurbil eta urrun justizia izan dadin bizia pixka bat edo osorik arriskatzen duten militanteen adorea, lasai eta urduri begiratzen dugun ilunabar barea, barrenean eta azalean ikara eragiten digun doinu miragarria, eta eliza bateko ilun-argi gozoak bularrean gora dakarkigun bakea, eta... eta... Hori guztia ere bada, erreala da. 

Begirale askoren esanetan, gure gizartea erlijio-egarri da berriro. Huts egin diote aurrerapenaren ideologiak eginak zizkion hamaika agintzari ederrek, justiziaren aldeko borrokarako grina sortarazten zizkion zenbait ideologiak, mendeetan zehar bizitzarako nahiz heriotzarako euskarriak eman dizkion kristau erlijio ofizialak... Ondorioz, Mendebaldea, nora ezean eta umezurtz, berriro erlijio bila abiatua da. Gizakia espiritualtasun eske ari da. Baina zer daukagu emateko espiritualtasun sakon eta biziaren bila dabilen gaurko gizakiari? 

Esan dezagun garbi: fede izatea ez da «zerbait» edo «zerbaitetan» sinestea. Fedea ez da, funtsean behintzat, hau eta hura «sinestea». Fededun izatea ez da erlijioari buruzko konbentzimendu batzuk edukitzea. 

Zer da, bada, fedea, eta, bereziki, fededun kristau izatea? Naizen guztia Jainkoarengandik esker onez hartu eta naizen guztia konfiantzaz Jainkoarengan uztea. Bizitzako gorabehera guztietan, atsegin nahiz samin, Norbaitek eskutik hartuak gaudela nolabait «sentitzea». Nazareteko Jesusek bezala, Jainkoarekiko konfiantza xumez eta lagun hurkoarekiko elkartasun eraginkorrez jokatzea. Gauza guztietan Jainkoa eta gauza guztiak Jainkoarengan maite izatea. Azken azkenean, Jainkoaren eta izakiaren beteko izatea, zoriontsu eta maitekor izatea. Bizitzako gorabehera eta galera guztietan. 

Baina erantsi dezagun: izaki hiztunak gara, eta ez da posible fededun izatea nolabaiteko sineskizunik eta «konbentzimendurik» gabe; izaki gorpuzdunak gara, eta ez da posible Jainkoaren misterioan murgiltzea nolabaiteko erritorik eta sakramenturik gabe; gizarteko gizakiak gara, eta ez da posible fedea bakarka, inolako elkarte-lege eta hizkuntza komunik gabe bizi izatea. Halere bizipena da erlijioaren muina, irizpidea eta neurria. 

Jakina, edozein erlijio edo espiritualtasun ez da egiazko ametsaren eragile. Ongizate pertsonal hutsaren neurriko erlijio arina, barne-orekaren premia hutsa asetzea helburu duen erlijio psikologikoa, gizartearen eta izadiaren zauri larriek axolarik ez dien erlijio estetikoa, nor bere buruari begira bakarrik bizitzera daraman erlijio erosoa, misterioaren sakonean murgiltzera eta barne-berritzera ez daraman erlijio funsgabea, justiziazko eta guztien zorionezko mundu berria eraikitzen saiatzera eragiten ez duen erlijioa... benetako erlijioaren eta espiritualtasunaren ukapen dira. 

Oker eta arriskuen harian, erlijioaren perbertsiorik gehienak eta zitalenak botereari lotuak daude. Erlijioa boterearekin ezkontzen denean Kredoa ideologia bihurtzen da, elkartasuna morrontza, konfiantza beldur, erantzukizuna menpetasun, elkartea hierarkia, sakramentuak txantaje eta, botere-sistemaren gailurrean, Jaungoikoa goi-jauntxo. Hots, dena hondatzen da mami-mamitik. 

Joxe Migel Barandiaran handiak esaldi bikain batean zizelatu zuen giza izaeraren zoria: Ez gara geure baitakoak. Horregatik da gizakia funtsean erlijioso. Horregatik da gizakia mugalari, eta ageri ez denaren muga eta zantzu bezala ageri zaio den guztia, begiratzen badaki. Beti barnerago eta gorago. Haratago begira beti, eta gehiagoren egarri. Geure baitan kabitu ezinik. Esan ezin dena hitzen baitan atxiki ezinik. 

Gizadi eta izadi osoarentzat ametsik ederrenak gauzatuko direla espero du fededunak, zalantza eta guzti. Eta gauzarazten saiatu behar luke, ahuleria eta guzti. Baina erlijio-fededuna ez da ameslari ez ahaleginzale hutsa. «Norbait»-engan duen konfiantzak eragiten dio fededunari esperantzara eta ahaleginera. Eta horixe da erlijioaren zentzua: gure amets lauso guztien oinarri den Errealitatearen ziurtasuna, gure itxaropen hauskor guztien jatorri den Dohainaren sentipena, gure utopia erorkor guztien sorrera den Presentziaren bizipena, gure egarri lehor guztien iturburu den Asebetearen dastamena. Errealitatea, Dohaina, Presentzia, Asebetea eta beste hainbat gauza esan gabe eta esanezin: horrixe deitzen diogu kristauok Jainkoa. 

Eta Jainkoa bera ere ametsa balitz? Nondik letorke, ordea, gure ametsa? Gure mundu eder bezain minbera honek ba ote luke zentzurik, ametsik ederrenak amets huts balira? Noski, egarriak ez du frogatzen inon iturririk badenik. Baina aseko nauen urik inon ez balitz, nire egarriak ba ote luke zentzurik? Fededunak beste susmo bat darama barnean: ura neure izaeran daramadalako edo urez egina naizelako naizela egarri, iturritik natorrelako naramala iturri-minak, iturriaren deiak. Susmoa bakarrik? Zergatik ez, «Jainko» deitzen dugun misterio hurbil eta sakonak altzoan garamatzan bihozkada gozoa? 

Hona kulturaren plaza nagusian eskaini nahi duguna, Durangoko Euskal Liburu eta Disko Azokan. Hor izango gara Arantzazu, Idatz eliz-argitaletxeak, eta Hemen erlijio gogoetarako aldizkaria, gure herriko doinu, kantu, pentsamendu eta literaturan beren onena eramango dutenekin batera Euskal Herri hobe eta duinago bat egin nahian. Erlijioak gaurko euskal kulturan zentzua duelako.  

